
Gooische vrouwen.......  

Eslohe in ut Hochsauerland: 
Zónnig waer, glooiend 

landschap, verschillende veurjaorskleure, moëje 

Fachwerkhaüser. 

De kumps ut allemaol taege in éin wiekend. 

We kwame nao un rit van 2½ oor terech in Eslohe beej 

de Forellenhof van de Familie Poggel. 

Veur de deur van de Forellenhof kabbelde unne Bach zônder 

forel  

want dae loog al in de keuling veur de Samstagabendtisch 

van Rapido. 

De woors welkóm geheite door de femieliehónd dae beej iddere nieje gas stevig stônd te 

blaffe op aafstand. 

Maar van dichbeej waar hae ônder un hudje te vange.  

Det pasde good beej ut wiekend-motto "Sauerland-Zauberland." 
's-Aoves bleek det verschillende Rapidoleeje bes waal thoès ware in die touverwaereld. 

Zulle dao auk workshops veur te volge zien beej TITA Touvenaer? 

 

Yvon had ut hièl slum aangepak en touverde un muntstök gewoën weg en weer teveurschien. 

Maar de hebs altièd van die gehaajde die baeter oplette en toen waar de lol d'r netuurlik drek 

vanaaf. 

Nell had verschillende gedöldspelletjes meigebrach veur de minse die las hadde van stress nao 

de oriëntatietoch. 

Gedöldspelletjes is niks veur mich, waat un gefriemel. 

Maar Gerda en Loes hadde un paerdsgedöld en wiste al gauw genög wie det geintje werkde. 

Ut waar in verschillende opzichte un röstig wiekend.  

Deze kièr hoofde we ens gen denske, gen leedje of un veurdrach met de groep veur te bereije 

en toch is ut elken aovend laat gewaore. 

Det waar aan Geert zien gezich auk waal te zeen op 

Zaoterdaagmorge. 

Ut zoog d'r erg gekreuk oèt, ik dink dette verkièrd um in bed 

gelaege had. 

De köskepel haet dit wiekend gen inkele valse noët 

gespeuld, toch waal un kómplementje waerd. 

Wiek had de instrumente veur de Jostyband weer meigebrach. 

In kômbinatie met de leedjes oèt ut verniejde galderbook klônk ut wie un klok. 

Wiek deej tössedoor met un selek gezelschap waat raodselkes  

die hae al jaore op schoël gebroek um de blage stil te halde. 

Beej Maud ging den handdook vanzelf umhuëg, nou ja vanzelf !  

Met behölp van unne petat aan un stekske kriesse met weinig meujte al waat umhuëg, 

wellich ut probere waerd. 

Tössedoor woort d'r good geklep en veural de Schuss en de Halfum ginge grif euver de taofel. 



Halverwaege d'n aovend kwame d'r inens 2 poetsvrouwe 

binne met unne eimer vol poetsgrei. 

Ze begóste aan idderein te plökke en te vaege en sprooke plat 

Hollands. 

Ze kwame oèt "ut Gooi" en hadde bes vuël praatjes, ut ware 

veur eur tenslotte allemaol vraemde minse. 

Ut bleek den ermen tak van de "Gooische Vrouwe" te zien, 

ze hoote auk neet Cheryl of Claire nae gewoën Fien en Miep. 

Ze vónde eur vak hièl aafwisselend en zooge en hoorte 

netuurlik van alles dao in ut Gooi. 

Maar as poetsvrouw hebse auk zwiègplich, dus hilse dich aan ut spraekwoord: huere, zeen en 

zwiège. 

 

Ônder ôs gezag en gezwege; die 2 hadde un bietje un lui ziej en noome zich op den 

tiëd pauze. 

Oké, de pás dich aan aan dien werkumgaeving, maar ze hadde beslis gén poetsdiploma. 

Met vuël bling-bling um de erm en de hase aan kinse auk neet poetse. 

D'r loog naó eur bezeuk mièr rotzooi dan véur eur bezeuk. 

Maar ièrlik is ièrlik, ze woorte auk door idderein van ut werk gehalde, dan kries se neet vuël 

gedaon. 

Volges mich zien ze ôntslage want ik heb ze zaoterdaagaovend neet mièr truuk gezeen. 

Op Zaoterdaagmorge begóste we aan  un oriëntatietoch van 10 km. 

D'r ging ièrs van alles aan veuraaf.  

We krege 15 ballônne per groep die in un bepaolde diekte 

opgeblaoze meuste waere en aan unne dieke stek gebônde 

woorte. 

De ganse wandeltoch meuste we dae stek meisjouwe, unne 

gas jaor geleeje hadde we det in Altenahr al geoefend. 

Beej ôzze groep haet Carel van Vugt de ganse waeg zônder 

moppere de ballônne beej zich gehalde. 

We hadde d'r nog 8 ½ euver, wie det kwaam, vraog Karel 

v.d. Riet maar ens. 

Um punte te kinne score meuste we onderwaeg allerhande 

leuke spelletjes doon. 

B.v. eierlaupe euver de Wenne, un verrassingsei kapot make en de inhalt zoé snel meugelik 

inein zette. 

Waspinkes met de mônd aan elkaar häöke. 

Kaegels van den berg aaf rolle en blökskes op elkaar stapele, euveral kóste we stevig punte 

mei verdeene. 

Pierre Vercoulen had dit jaor alweer un aantal banke gesponsord, 

waorum hae det in ut Sauerland duit en neet in Venlo of Bliërick weit ik neet. 



De pauzeplaats waar beej Gasthof Post in de gezellige Biergarten. 

Dao hebbe de männer van ôzze groep nog waat linke vraoge beantwoord. 

Daonao woorte de letste 5 km aafgelag. 

De wandelumgaeving waar de meujte waerd, ut waar lekker wandelwaer,  

de meidoorn stônd volop in bleuj maar d'r stônde gaar gen 

kuu in de wei. 

De femilie Poggel had d'r neet op geteld det die oèt Venlo 

zoëvuël Malz beej de Halfum en Schuss nuedig hadde  

en op zaoterdaagaovend rônd half 1 waar dae "Alle". 

Met aete hadde ze waal op gooje hônger geteld. 

Op Vriédaag kóste we van ut laupend buffet waat pakke, 

det wilt zegge ut buffet bleef staon en weej leepe d'r langs. 

Op Zaoterdaag mochte we keze tösse unne forel of unne schnitsel met paepersaus. 

De forel veur de leefhebbers waar zoë groët wie unne dolfijn en de schnitsels pasde persiès op 

un badmintonracket. 

De ièrste oore had d'r in elk geval nemus hônger allein dors. 

 

Beej de prièsoètreiking nao de oriëntatietoch bleek det die van B3 gaar neet kóste telle. 

Ze hadde de chinese telling gebroek; ièrs telde ze d'r beej elke groep 10 beej,  

dan vièf d'r aaf, gedeild door 2 plus 3. 

Kint geej d'r nog wiès oèt. Enfin daodoor hadde weej de 6e plaats, in dit geval waar det de 

letste.  

Normaal kriesse dan unne poedelpriès maar we krege niks, nog gen mandarijntje, veel det 

efkes taege. 

De 1e priès waar unne choc. paoshaas en dae waar al deur zat, dus pisde weej naeve ut pötje.  

Al met al weer un zièr geslaag wiekend en names 

idderein wil ik de de dreej B's, broor1, broor2 en 

broor3  bedanke veur de organisatie. 

Unne tip veur de volgende kiër: vraog  K3 um ôch te 

assistere, veur ôch vuel gezelliger en ge krieg tössedoor waat 

rös. 

Ik wed det Hay zien stum dan neet kwièt waar gewore, 

messchien wáal de ônschüld maar dao haet hae ut duëske nog 

van bewaard. 

  

Elly van Elswijk  

 



super door Guest op 22-04-2011 om 19:31 

Beste Elly, heerlijk stökske, dit is efkes naogeneete. Haopelik kinne we daomei nog efkes 

daorgaon. Compliment veur dien beejdrage, hadde we daor maar mièr van, 

groetjes, 

Rob Doesborg 

gaoje vrouwe door N. Timmermans-Winter op 26-04-2011 om 21:27 

Jao, Elly ze ware weer hiel erg leuk die Mien en Fiep. 

Dien stökske waar haes (haas) net zoe leuk as ut weekend. De bis  

niks vergaete. En inderdaad ut zal waal aan de priès 

van dae haas hebbe gelaege det d'r deze kiér niks veur ós as letste groep in 

zoot. Maar nao wat weej gezeen hebbe van dae haas later op d'n aovend? 

Hads dich d'r zoeè eine gewild? Nell 

 


